ԱՄՓՈՓԱԹԵՐԹ

«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2023 ԹՎԱԿԱՆԻ ՆՈՅԵՄԲԵՐԻ 2-Ի N 1890-Ն ՈՐՈՇՄԱՆ ՄԵՋ ԼՐԱՑՈՒՄ ԵՎ ՓՈՓՈԽՈՒԹՅՈՒՆ ԿԱՏԱՐԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ
	1. ՀՀ  կրթության, գիտության, մշակույթի և սպորտի նախարարություն
	21.10.2025 թ.

	
	01/17.2/35043-2025

	ՀՀ կրթության, գիտության, մշակույթի և սպորտի նախարարությունը «Հայաստանի Հանրապետության կառավարության 2023 թվականի նոյեմբերի 2-ի N 1890-Ն որոշման մեջ լրացում և փոփոխություն կատարելու մասին» ՀՀ կառավարության որոշման նախագծի վերաբերյալ առաջարկություններ և դիտողություններ չունի:
	Ընդունվել է ի գիտություն


	2. ՀՀ  քաղաքաշինության կոմիտե
	27.10.2025 թ. 
01/14.1/17413-2025

	«Հայաստանի Հանրապետության կառավարության 2023 թվականի նոյեմբերի 2-ի N 1890-Ն որոշման մեջ լրացում և փոփոխություն կատարելու մասին» ՀՀ կառավարության որոշման նախագծի  վերաբերյալ ՀՀ քաղաքաշինության կոմիտեն առաջարկություններ և դիտողություններ չունի:
	Ընդունվել է ի գիտություն


	3. ՀՀ տարածքային կառավարման և ենթակառուցվածքների նախարարություն
	14.11.2025 թ. 
ԴԽ//39043-2025

	ՀՀ կառավարության «Հայաստանի Հանրապետության կառավարության 2023 թվականի նոյեմբերի 2-ի N 1890-Ն որոշման մեջ փոփոխություն և լրացում կատարելու մասին» որոշման նախագծի (այսուհետ՝ Նախագիծ) առնչությամբ հայտնում ենք հետևյալը.
ընդհանուր առմամբ ընդունելի համարելով տեղական մակարդակում մասնակցային բյուջետավորման գործընթացի շարունակական բարելավմանը միտված Նախագծով նախատեսվող փոփոխությունների իրականացման անհրաժեշտությունը` այդուհանդերձ կարծում ենք, որ Նախագծում առկա են մի շարք պարզաբանման և հստակեցման ենթակա հարցեր, ինչպես նաև անհրաժեշտ է  Նախագծում ներառել որոշակի դրույթներ` հիմնվելով 2024-2025թթ. պիլոտավորման ընթացքում արձանագրված բացթողումների և խնդիրների վերլուծության վրա, մասնավորապես.
1. Նախագծի 1-ին կետով, ինչպես նաև Նախագծին կից հավելվածի 5-րդ կետով նախատեսվում է մասնակցային բյուջետավորման գործընթացին մասնակից համայնքների  ցանկը ներառել յուրաքանչյուր տարվա պետական բյուջեի մասին ՀՀ օրենքի հավելվածներում: Նշված կարգավորումը մեր կարծիքով լրացուցիչ հիմնավորման կարիք ունի` հաշվի առնելով, որ ավելի նպատակահարմար այն սահմանել ենթաօրենսդրական մակարդակում, այլ ոչ թե յուրաքանչյուր տարվա պետական բյուջեի մասին ՀՀ օրենքի հավելվածներում։ Այս մոտեցման հիմնավորումն այն է, որ կարող է առաջանալ մի իրավիճակ, երբ մասնակցային բյուջետավորման գործընթացին մասնակցելու ցանկություն ունեցող համայնքներից համապատասխան արձագանք չստացվի և դրանց ընտրության աշխատատար և ժամանակատար գործընթացը չհամապատասխանի յուրաքանչյուր տարվա բյուջետային գործընթացի իրականացման համար սահմանված ժամկետներին։
 Միաժամանակ, նկատի ունենալով, որ ՀՀ 2026 թվականի պետական բյուջեի նախագծով 2025 թվականի համեմատ մասնակցային բյուջետավորման իրականացման համար նախատեսված միջոցների ծավալը կրկնապատկվել է, ինչի արդյունքում ավելի քան կրկնապատկվում է նաև գործընթացին մասնակցող (պիլոտավորվող) համայնքների թվաքանակը, նպատակահարմար ենք համարում ՀՀ 2026 թվականի պետական բյուջեի մասին օրենքի նախագծի հավելվածներում մասնակից համայնքների ցանկի ներառման հարցին անդրադառնալ սկսած 2027 թվականից՝ գործընթացում աստիճանաբար ընդգրկելով ՀՀ բոլոր համայնքները։
	Չի ընդունվել 

Նկատի ունենալով, որ յուրաքանչյուր տարվա պետական բյուջեի մասին օրենքով է  (որպես բյուջետային ծրագրի առանձին միջոցառում) սահմանվում մասնակցային բյուջետավորմամբ ձևավորված ծրագրերի իրականացման համար համայնքներին տրամադրվող սուբվենցիաների ընդհանուր չափը, ուստի տվյալ տարվա համար շահառու համայնքների շրջանակը և այդ համայնքների համար հաշվարկված սուբվենցիայի սահմանաչափերը ևս նպատակահարմար է ամրագրել նույն իրավական ակտում՝ ապահովելով նորմատիվ ամբողջականություն և համակարգային մոտեցում։ Մասնակցային բյուջետավորման գործընթացին մասնակցող համայնքների և ըստ այդ համայնքների սուբվենցիայի սահմանաչափերը տվյալ տարվա պետական բյուջեի մասին ՀՀ օրենքի հավելվածով նախատեսելը հնարավորություն է տալիս համայնքներին ավելի վաղ փուլում տեղեկանալ իրենց ընդգրկվածության ու նախատեսվող սուբվենցիոն ֆինանսավորման հնարավորությունների մասին, և հետևապես՝ նախապես կազմակերպել անհրաժեշտ տեխնիկական, տեղեկատվական և հանրային իրազեկման գործընթացները: 
Պետական բյուջեի նախագիծը Ազգային ժողովի քննարկմանն է ներկայացվում բյուջետային տարվա սկսվելուց առնվազն 90 օր առաջ, (Կառավարությունը եռօրյա ժամկետում այն հրապարակում է): Ենթաօրենսդրական կարգավորմամբ համայնքների ցանկի սահմանումը, կարող է ստեղծել ժամկետային, կազմակերպչական և տեխնիկական ռիսկեր, քանի որ այդ ենթաօրենսդրական ակտով սահմանելու համար նախ անհրաժեշտ է իրավական հիմք, որը տվյալ դեպքում ապահովում է պետական բյուջեի մասին օրենքը (օրենքի հավելվածով նախատեսված բյուջետային ծրագրի տվյալ միջոցառումը)։ Ուստի, տվյալ բյուջետային տարում ընգրվող համայնքների շրջանակը և ըստ այդ համայնքների սուբվենցիայի սահմանաչափերը նույն իրավական ակտով՝ պետական բյուջեի  մասին ՀՀ օրենքով նախատեսումը գտնում ենք առավել նպատակահարմար և գործնականում արդյունավետ լուծում: Այս մոտեցումը նպաստում է համայնքների կողմից տվյալ տարվա մասնակցային բյուջետավորման գործընթացը ավելի վաղ փուլում մեկնարկելու և ավելի շատ ժամանակ ծրագրերի իրականացմանը տրամադրելու և նախատեսված ժամանակում ավարտելու հնարավորության տեսանկյունից։ 
Միաժամանակ հայտնում ենք, որ ՀՀ 2026 թվականի պետական բյուջեի հավելվածով (Հավելված N 1, Աղյուսակ  N 7.1) ներկայացվել են ՀՀ տարածքակին կառավարման և ենթակառուցվածների նախարարության կողմից առաջարկված համայնքների շրջանակը (52 համայնք) և ըստ այդ համայնքների համար սահմանված սունբենցիաների սահմանաչափերը։

	2. Նախագծին կից հավելվածի 2-րդ կետի 1-ին ենթակետում մասնակցային բյուջետավորման գործընթացի նկարագրության ամբողջականությունն ապահովելու, հատկապես քաղաքացիների ներգրավվածությունը շեշտադրելու տեսանկյունից առաջարկում ենք մասնակցային բյուջետավորում հասկացության բացատրությունը ձևակերպել հետևյալ բովանդակությամբ`
1) մասնակցային բյուջետավորում՝ քաղաքացիների ներգրավման, համագործակցության միջոցով հանրային (պետական և համայնքային) բյուջետային միջոցների բաշխմանը վերաբերող որոշումների կայացման գործընթաց, որն իրականացվում է նրանց կողմից ծրագրային առաջարկներ ձևավորելու, մշակելու, քննարկելու, քվեարկելու, ընտրելու և իրականացնելու ընթացակարգերով,
	Ընդունվել է մասնակի

Մասնակցային բյուջետավորում հասկացության բացատրությունը շարադրվել է հետևյալ խմբագրությամբ՝  մասնակցային բյուջետավորում՝ քաղաքացիների նախաձեռնություններից բխող ծրագրային առաջարկներ (այսուհետ՝ առաջարկ-նախագծեր) ձևավորելու, ներկայացնելու, մշակելու, քննարկելու, ուղիղ քվեարկությամբ դրանք ընտրելու և իրականացնելու գործընթաց, որի շրջանակում գործընթացին մասնակցող քաղաքացիներն են որոշում, թե ինչպես օգտագործել հանրային (պետական և համայնքային) բյուջետային միջոցների այդ նպատակով նախատեսված մասը:

	3. 4-րդ կետի 2-րդ ենթակետում բաշխման մեխանիզմերի հստակությունն ապահովելու նպատակով առաջարկում ենք այն խմբագրել հետևյալ բովանդակությամբ` սուբվենցիայի ընդհանուր գումարի 50 տոկոսը բաշխվում է գործընթացին մասնակից համայնքների միջև`  այդ համայնքների գծով տվյալ տարվա համար նախատեսված ֆինանսական համահարթեցման դոտացիաների ընդհանուր գումարի մեջ տվյալ համայնքի համար նախատեսված ֆինանսական համահարթեցման դոտացիայի գումարի տեսակարար կշռին համաչափ տոկոսային հարաբերակցությամբ:
	Ընդունվել է

	4. 6-րդ կետի 2-րդ նախադասությունն առաջարկում ենք խմբագրել հետևյալ բովանդակությամբ` մասնակցային բյուջետավորման գործընթացը համայնքում սկսվում է տվյալ տարվան նախորդող տարվա ընթացքում՝ համայնքի բյուջետային գործընթացին զուգընթաց, իսկ մասնակցային բյուջետավորմամբ ձևավորված ծրագրերի իրականացումը նախատեսվում է կատարել տվյալ բյուջետային տարվա ընթացքում։
	Ընդունվել է

	5. 7-րդ կետի 5-րդ ենթակետում և 11-րդ կետում առաջարկում ենք համակարգող բառը փոխարինել կառավարող բառով` համապատասխանեցնելով մասնակցային բյուջետավորման ընթացակարգի վերաբերյալ մեթոդական ուղեցույցով նախատեսված սահմանմանը:
	Չի ընդունվել

Նախագծում «համակարգող» եզրույթը առավել նպատակահարմար է, քանի որ ընդգծում է հանձնաժողովի կազմակերպչական և աջակցող դերը՝ առանց գերակայություն ստեղծելու մասնակցային բյուջետավորման հիմնական դերակատարների՝ քաղաքացիների կողմից իրականացվող գործընթացների վրա, ուստի մեթոդական ուղեցույցներում նախատեսված ձևակերպումն է անհրաժեշտ համապատասխանեցնել Նախագծին։

	6.  8-րդ կետում նկարագրությունը բառից հետո առաջարկում ենք նշել նաև մասնակցային բյուջետավորման գործընթացի կառավարման հանձնաժողովի կազմի, գործառույթների և գործունեության կարգի արտահայտությունը,
	Ընդունվել է

	7. 11-րդ կետում առաջարկում ենք նշել, որ համայնքի ղեկավարի կողմից ձևավորվող հանձնաժողովի կազմը պետք է ունենա որոշակի մասնագիտական ուղղվածություն, մասնավորապես հանձնաժողովի կազմում պարտադիր պետք է ընդգրկվեն համայնքապետարանի աշխատակազմի քաղաքաշինության, հողաշինության, գնումների, բնապահպանության և այլ բնագավառների համապատասխան մասնագետներ (ապահովելով հանձնաժողովի մյուս անդամների նկատմամբ հավասարակշռության պահպանման տրամաբանությունը)` նկատի ունենալով պիլոտավորման ընթացքում ի հայտ եկած խնդիրները, մասնավորապես, որոշ համայնքներում հաղթած ծրագրերի իրականացման ընթացքում առաջացել են հողհատկացման, գնման ընթացակարգերի, քաղաքաշինական թույլտվությունների  հետ կապված խնդիրներ, որի արդյունքում նշված համայնքներում բավականին բարձր մասնակցությամբ քվեարկված ծրագրերի իրագործումը դարձել է ռիսկային, իսկ հանձնաժողովը համապատասխան մասնագետներով համալրելու արդյունքում ներկայացված առաջարկների իրագործելիությունը նախնական գնահատման փուլում կարող է ճշգրիտ գնահատել` խուսափելով վերոհիշյալ ռիսկերից:
	Ընդունվել է

	8. Նկատի ունենալով, որ 16-րդ կետում նշված պարտադիր բազմընտրանք քվեարկության մեխանիզմը միտված է բնակչության թվաքանակով փոքր բնակավայրերից ներկայացված առաջարկների մրցունակության բարձրացմանը, առաջարկում ենք հստակություն մտցնել նշված դրույթի ձևակերպման մեջ և շարադրել այնպիսի խմբագրությամբ, որպեսզի հասցեատերերի համար պարզ լինի դրանց ընկալելիությունը` խուսափելով քվեարկության մասնակիցների ուղղորդման և պարտադրման ռիսկերից:
	Ընդունվել է

Նախագծում հստակեցվել է, որ քվեարկության մասնակիցը կարող է քվեարկել առավելագույնը երեք առաջարկ-նախագծի օգտին, եթե դրանք վերաբերում են համայնքի տարբեր բնակավայրերի։ Նույն բնակավայրին վերաբերվող առաջարկ-նախագծերի դեպքում քվեարկության մասնակիցը կարող է քվեարկել միայն մեկ առաջարկ-նախագծի օգտին։

	9. Նախագծի 20-րդ կետում առաջարկվող 3% շեմը, կարծում ենք, որ վերանայման անհրաժեշտություն ունի` նկատի ունենալով, որ քաղաքային բնակավայրերի դեպքում դա բարձր շեմ է և ի  տարբերություն փոքր բնակավայրերի` քաղաքային բնակավայրերում բնակիչները դժվար են համախմբվում: Նախագծի հիմնավորման համաձայն ՀՀ համայնքների միջին բնակչության թիվը կազմում է մոտ 33,178 մարդ և 3%-ի դեպքում միջինում կպահանջվի 996 ձայն, մինչդեռ, օրինակ Գյումրու պարագայում 3%-ը կկազմի 3917 ձայն, ինչը մոտ 4 անգամ գերազանցում է միջին ցուցանիշը: 
	Ընդունվել է



	10. Հաշվի առնելով համայնքներից ստացված զգալի արձագանքը` առաջարկում ենք վերանայել 23-րդ կետում նշված ծրագրի ընդհանուր սարք-սարքավորումների ձեռքբերման համար նախատեսվող ծախսերի սահմանաչափը` դիտարկելով այն  ծրագրի ընդհանուր բյուջեի մինչև 80% սահմանման հնարավորությունը` նկատի առնելով, որ վերջինս հիմնավորվում է ինչպես տնտեսական արդյունավետության, այնպես էլ մասնակցային բյուջետավորման տրամաբանությամբ։ Նախ անհրաժեշտ է հստակեցնել, թե արդյոք  «սարք-սարքավորումները» ձևակերպումը վերաբերելի է նաև գյուղատնտեսական և շինարարական տեխնիկային։
Միաժամանակ, ձեռք բերվող տեխնիկան նախատեսված չէ միայն մասնակցային բյուջետավորմամբ ձևավորված ծրագրի շրջանակում կիրառվելու համար. այն երկարաժամկետ ներդրում է համայնքային կարողությունների զարգացման և ինքնաբավության ամրապնդման գործում։ Տեխնիկան տարիներ շարունակ օգտագործվում է տեղական ենթակառուցվածքների բարելավման, բնապահպանական, գյուղատնտեսական և կոմունալ խնդիրների լուծման համար՝ ապահովելով կայուն տնտեսական և սոցիալական արդյունքներ, որոնք հաճախ գերազանցում են մեկ տարվա ծրագրի արժեքը։
Մեկ անգամ կատարված նման ներդրումը ստեղծում է երկարաժամկետ արժեք՝ ապահովելով համայնքային ծառայությունների արդյունավետ իրականացում, ծախսերի կրճատում և տեղական ռեսուրսների առավել արդյունավետ օգտագործում։
Համայնքներն արդեն բավարար  փորձառություն և կարողություններ ունեն տեխնիկայի շահագործման և պահպանման հարցում, ընդ որում վերջիններս հնարավորության շրջանակում ձեռք են բերել սուբվենցիոն ծրագրերով կամ լիզինգով կամ էլ ստացել են տարբեր կառույցներից, ինչը վկայում է նաև դրանց անհրաժեշտությունը, երկարաժամկետ և արդյունավետ ներդրման նշանակությունը: Բացի այդ, համայնքներն ունեն համապատասխան ՀՈԱԿ-ներ, ավտոպարկեր և մասնագետներ, որոնց միջոցով ապահովում են տեխնիկայի պատշաճ օգտագործումն և երկարակեցությունը։ 
Համայնքներն ունեն տեխնիկան վարձակալությամբ հանձնելու կամ վճարովի ծառայություններ մատուցելու փորձառություն (կարգավորվում է ավագանու որոշմամբ), ինչը հնարավորություն է տալիս ապահովել լրացուցիչ ֆինանսական մուտքեր համայնքային բյուջե և բարձրացնել ներդրված միջոցների տնտեսական վերադարձը (օրինակ՝ ՀՀ Լոռու մարզի Լոռի Բերդ համայնքում վերջին 5 տարիներին համայնքի տրակտորային պարկի կողմից մատուցած ծառայությունների արդյունքում կրկնապատկվել են մշակվող հողատարածքները (հարյուրավոր հեկտարներ) և ծառայություններից ստացված եկամուտները ուղղվել են համայնքի հետագա զարգացմանը)։
Միևնույն ժամանակ, մասնակցային բյուջետավորման գործընթացում ծրագրերի գաղափարները ձևավորվում, ներկայացվում և ընտրվում են հենց բնակիչների կողմից՝ հիմնված համայնքի իրական կարիքների վրա։ Եթե բնակիչների կողմից առաջնահերթ համարվող խնդիրների լուծման նպատակով ներկայացված նախագծերը (օրինակ՝ գյուղատնտեսական աշխատանքների արդյունավետ կազմակերպման նպատակով վարի/ցանքի համար տրակտորի և կցորդիչների կամ հացահատիկային կոմբայնի ձեռքբերում) չներկայացվեն քվեարկության կամ հաղթելու դեպքում չֆինանսավորվեն սահմանաչափի սահմանափակման պատճառով, դա կարող է նվազեցնել նրանց մասնակցությունը գործընթացին և թուլացնել հանրային վստահությունը։ 
Ուստի սարքավորումների (տեխնիկայի) ձեռքբերման համար նախատեսվող ծախսերի սահմանաչափի վերացումը կամ բարձրացումը ոչ միայն ապահովելու է ծրագրերի արդյունավետ իրականացումը և համայնքների կարողությունների զարգացումը, այլ նաև խթանելու է բնակիչների մասնակցությունն ու վստահությունը՝ որպես մասնակցային բյուջետավորման հաջող և կայուն իրականացման կարևոր նախապայման։
Այս կարգավորումը առավել քան կարևոր է, քանի որ այն ամրապնդում է մասնակցային բյուջետավորման սկզբունքը՝ որպես արդյունավետ և ընդգրկուն գործիք, որն ուղղված է համայնքների կայուն զարգացմանը, ինչպես նաև բնակիչների ակտիվ մասնակցությանը համայնքային առաջնահերթությունների ձևավորման, որոշումների կայացման և իրականացման գործընթացներում։
	Չի ընդունվել
Նկատի ունենալով, որ մասնակցային բյուջետավորմամբ ձևավորված ծրագիրը պետք է ուղղված լինի համայնքի տնտեսական և սոցիալական ենթակառուցվածքների զարգացմանը, և այդ ծրագրերի իրականացման համար համայնքի ղեկավարը լիազոր մարմին է ներկայացնում սուբվենցիոն ծրագրի շինարարական աշխատանքների իրականացման համար Հայաստանի Հանրապետության օրենսդրությամբ սահմանված նախագծանախահաշվային փաստաթղթերը և դրանց փորձաքննության դրական եզրակացությունը, ուստի մասնակցային բյուջետավորման ծրագրի հիմքում պետք է լինի կապիտալ բնույթի շինարարությունը, իսկ համապատասխան գույքի ձեռքբերումը պետք է իրականացվի միայն վերջինիս նախահաշվային փաստաթղթերով նախատեսված շրջանակներում։ Հետևաբար, Նախագծով մասնակցային բյուջետավորման ծրագրերում սարք-սարքավորումների ձեռքբերմանը վերաբերող առանձին դրույթ չի նախատեսվում։
Գյուղատնտեսական կամ շինարարական տեխնիկայի ձեռքբերուման համար մասնակցային սուբվենցիայի հատկացումը չենք համարում նպատակահարմար մոտեցում, նկատի ունենալով, որ համայնքները համապատասխան տեխնիկան կարող են ձեռք բերել ընդհանուր ընթացակարգերով նախատեսված այլ սուբվենցիոն ծրագրերի շրջանակում (ոչ մասնակցային բյուջետավորման) կամ լիզինգի մեխանիզմների միջոցով, որոնցում պետությունը բյուջետային ծրագրերի այլ միջոցառումներով արդեն իսկ ապահովում է համապատասխան աջակցություն։


	11.  24-րդ կետում առաջարկում ենք հանել անհրաժեշտության դեպքում արտահայտությունը` հաշվի առնելով, որ մասնակցային բյուջետավորման գործընթացը 2026թ. դեռևս չի տարածվում բոլոր համայնքներում և այդ գործընթացը գտնվում է պիլոտավորման շարունակման կարգավիճակում: 
	Ընդունվել է


	12. 37-րդ կետի 1-ին ենթակետում պարզաբանման կարիք ունի ... այդ ընթացքում պետության կողմից վերահսկվող չափանիշները և ակնկալվող արդյունքները արտահայտությունը, 
- 2-րդ ենթակետից անհրաժեշտ է հանել սուբվենցիայի հերթական մասնաբաժնի ստացման համար համայնքից պահանջվող փաստաթղթերը (սուբվենցիան առանձին մասնաբաժիններով համայնքին տրամադրելու նպատակահարմարության դեպքում) արտահայտությունը, քանի որ 36-րդ կետում արդեն իսկ նշվում է, որ ՀՀ պետական բյուջեից համայնքին վճարումն իրականացվում է ծախսերը հիմնավորող փաստաթղթերի հիման վրա, ինչն ամրագրվում է նաև սուբվենցիայի տրամադրման պայմանագրում:
- 3-րդ ենթակետից առաջարկում ենք հանել այդ թվում` շինարարական աշխատանքների ավարտական ակտերի ընդունման պահանջները (մասնագիտական կառույցների ներկայացուցիչների ներգրավմամբ շինարարական աշխատանքների ընդունող հանձնաժողովի ձևավորում, օբյեկտի տեխնիկական վիճակի (շահագործման ենթակա լինելու) մասին հանձնաժողովի կողմից համապատասխան հետազննության դրական եզրակացության հիման վրա համայնքի ղեկավարի կողմից ավարտական ակտի հաստատում). արտահայտությունը, քանի որ շինարարական աշխատանքների ավարտական ակտերի ընդունման պահանջները կարգավորվում են համայնքի և կապալառուի միջև կնքված շինարարական աշխատանքների գնման պայմանագրային դրույթներով:
	Ընդունվել է
Ենթակետը խմբագրվել է
- Չի ընդունվել
Նշված պահանջը սուբվենցիայի տրամադրման պայմանագրի պարտադիր պայմաններից մեկն է, որը պետք է ամրագրվի առանձին և լիարժեք կերպով՝ պայմանագրային դրույթների համակարգված կառուցվածքը և դրանց կիրառման ժամանակ հստակությունը ապահովելու համար։ Ուստի դիտարկված ձևակերպման բացառումը չենք համարում նպատակահարմար, քանի որ կարող է նվազեցնել պայմանագրային պահանջների լիարժեքությունն ու իրավական որոշակիությունը։ 

· Ընդունվել է


	13. 40-րդ կետում առաջարկում ենք սահմանել համապատասխան ժամկետ 41-րդ կետով նախատեսված` տվյալ տարում ստանձնած, սակայն տվյալ տարվա դեկտեմբերի 31-ի դրությամբ օբյեկտիվ պատճառներով չիրականացված սուբվենցիոն ծրագրերի իրականացման տարեկան հաշվետվության ներկայացման համար, քանի որ ՀՀ ՏԿԵ նախարարի 27.02.2025թ. N13-Լ հրամանով հաստատված մասնակցային բյուջետավորմամբ ձևավորված և սուբվենցիաներ ստացած ծրագրերի իրականացման վերաբերյալ հաշվետվության ձևաչափը վերաբերում է միայն տվյալ տարում ավարտված ծրագրերին: 
	Ընդունվել է


	14. Ընդհանուր առմամբ, 41-ից 45-րդ կետերում նշված կարգավորումները, որոնք վերաբերում են տվյալ տարում ստանձնած, սակայն օբյեկտիվ պատճառներով չիրականացված սուբվենցիոն պարտավորություններին, պահանջում են լրացուցիչ ընթացակարգային քննարկում, ինչպես նաև պարունակում են որոշակի ռիսկեր ծրագրի վերջնարդյունքի ապահովման առումով։
Մասնավորապես, ենթադրենք, որևէ համայնք օբյեկտիվ պատճառներով տվյալ տարեվերջի դրությամբ իրականացրել է շինարարական աշխատանքների պայմանականորեն 30 տոկոսը: Նախատեսվող կարգավորումների համաձայն համայնքի ղեկավարը մինչև հաջորդ տարվա հունվարի 20-ը պետք է կազմի և լիազոր մարմնին ներկայացնի չիրականացված պարտավորությունների իրականացմանն ուղղված սուբվենցիայի հայտ։ Հաջորդիվ լիազոր մարմինը ՀՀ ֆինանսների նախարարության հետ համատեղ պետք է քննարկի ներկայացված հայտը և համապատասխան ծանուցմամբ տեղեկացնի տվյալ համայնքի ղեկավարին` 15-օրյա ժամկետում: 
Այնուհետև, փետրվարի 4-ից սկսած մեկամսյա ժամկետում լիազոր մարմինը մշակելու և Վարչապետի աշխատակազմ է ներկայացնելու սուբվենցիայի սահմանաչափի համապատասխան նվազեցմամբ տվյալ համայնքում չիրականացված պարտավորությունների կատարման նպատակով սուբվենցիա տրամադրելու մասին ՀՀ կառավարության որոշման նախագիծ։ Այսինքն` որոշման նախագծի ներկայացման առավելագույն ժամկետը մինչև մարտի 4-ն է, որը համընկնում է համայնքի տվյալ տարվա համար կազմակերպվող մասնակցային բյուջետավորման ընթացակարգերով ձևավորված առաջարկ-նախագծերի հիման վրա մշակված հայտի լիազոր մարմնին ներկայացնելու ժամկետին (տվյալ տարվա մարտի 1-ը):
Այս ընթացակարգը հանգեցնում է այն փաստին, որ համայնքն ընթացիկ տարվա մասնակցային բյուջետավորման համար նախատեսվող պետական ֆինանսավորման գումարի չափաքանակի իրավական ամրագրումն ստանում է այն փուլում, երբ արդեն իսկ հաղթած առաջարկ-նախագծերի հիման վրա մշակված հայտը պետք  է ներկայացնի լիազոր մարմնին, մինչդեռ Նախագծին կից հավելվածի 6-րդ կետում նշվում է, որ մասնակցային բյուջետավորման գործընթացը համայնքում սկսվում է տվյալ տարվան նախորդող տարվա ընթացքում: 
Միաժամանակ, հաղթած ծրագրի օգտին քվեարկած համայնքի ակտիվ բնակչի համար ծրագրի վերջնարդյունքի տեսանելիության ժամկետը բավականին անորոշ է դառնում, քանի որ չի նշվում թե ինչ ժամկետում պետք է ավարտին հասցվի նախորդ տարվա չավարտված ծրագիրը: Բացի այդ, դա կարող է մյուս համայնքների համար վատ նախադեպ հանդիսանալ հետագա ծրագրերն ընթացիկ տարում ավարտին չհասցնելու տեսակետից: Հնարավոր է նաև մի իրավիճակ, որ տվյալ տարվա համար նախատեսված գումարի մնացորդային գումարը բավարար չլինի և բնակիչների համար գրավիչ չլինի գործընթացի իրականացումը: 
Վերոգրյալ բարդություններից ու հնարավոր ռիսկերից խուսափելու նպատակով առաջարկում ենք 41-ից 45-րդ կետերում նախանշված սուբվենցիոն ծրագրերի գծով տվյալ տարում ստանձնած, սակայն տվյալ տարվա դեկտեմբերի 31-ի դրությամբ օբյեկտիվ պատճառներով փաստացի չիրականացված սուբվենցիայի պայմանագրային պարտավորություններին առնչվող կարգավորումների փոխարեն քննարկել չավարտված ծրագրերի մնացորդային մասի ֆինանսավորումը հաջորդ տարում շինավարտի ողջամիտ ժամկետի սահմանմամբ տարեսկզբի ազատ մնացորդի հաշվին իրականացնելու հնարավորությունը կամ էլ քննարկել տվյալ տարեվերջին պայմանով ֆինանսավորման հնարավորությունը դիտարկելով հետևյալ ձևակերպումը`
Սուբվենցիոն ծրագրերի գծով տվյալ տարում ստանձնած, սակայն տվյալ տարվա դեկտեմբերի 31-ի դրությամբ համայնքի գործունեությունից անկախ, օբյեկտիվ պատճառներով (համեմատաբար փոքր և հեռավոր համայնքներում աշխատանքներ կատարելու պատրաստ կապալառուների նվազ հետաքրքրվածությամբ պայմանավորված  շինարարական աշխատանքների գնման գործընթացների ձգձգում, եղանակային անբարենպաստ պայմաններ, նախագծային փաստաթղթերում  ի հայտ  եկած շեղումներ, շինարարական աշխատանքներում արձանագրված թերություններ և կատարողականների բացակայություն) փաստացի չիրականացված ծրագրերի գծով պետական ֆինանսավորման համապատասխան չափաբաժինը տրամադրվում է համայնքին պայմանով, որ առկա է լիազոր մարմնի համաձայնությունը, համայնքի ղեկավարի անմիջական պատասխանատվությամբ տվյալ տարվա համար նախատեսված մասնակցային բյուջետավորման միջոցները կուղղվեն բացառապես նշված ծրագրերի իրականացմանը, վճարումները կիրականացվեն սահմանված ծախսերը հիմնավորող համապատասխան փաստաթղթերի առկայությամբ և կներկայացվեն լիազոր մարմնին՝ հակառակ դեպքում համայնքին հատկացված գումարները ենթակա են վերադարձման ՀՀ պետական բյուջե:
 Վերոնշյալ դրույթի ամրագրմամբ ամրապնդվում է համայնքի բնակիչների կողմից ընտրված և հաղթած ծրագրերի իրականացման անհրաժեշտությունը: 
	Ընդունվել է մասնակի

Տվյալ տարվա տարեվերջի դրությամբ օբյեկտիվ պատճառներով փաստացի չիրականացված սուբվենցիայի պայմանագրային պարտավորություններին առնչվող կարգավորումը նախատեսվում է սահմանել հետևյալ ձևակերպմամբ` Սուբվենցիոն ծրագրի շրջանակում տվյալ տարում ստանձնված, սակայն տվյալ տարվա նախավերջին աշխատանքային օրվա դրությամբ համայնքապետարանի գործունեությունից անկախ հանգամանքների պատճառով (կապալառուների հետաքրքրության բացակայության հետևանքով շինարարական աշխատանքների ձեռքբերման գործընթացների ձգձգում, եղանակային անբարենպաստ պայմաններ, շինարարական աշխատանքներում արձանագրված թերություններով պայմանավորված կատարողականների բացակայություն) ծրագրի փաստացի չիրականացված մասի պետական ֆինանսավորման համապատասխան չափաբաժինը կարող է տրամադրվել համայնքին լիազոր մարմնի համաձայնությամբ, եթե ծրագրի առնվազն 70 տոկոսը փաստացի իրականացվել և ֆինանսավորվել է։


	15. Նկատի ունենալով, որ Նախագծով նախատեսվող կարգավորումները 2026թ-ից բացի տարածվում են նաև հաջորդ բյուջետային տարիներին, հաշվի առնելով նաև  2026թ. հանրապետության 70 համայնքներից 46-ում ՏԻՄ ընտրություններ անցկացնելու փաստը (2026թ. սեպտեմբերի 27-ին, հոկտեմբերի 25-ին և նոյեմբերի 29-ին), 2027թ. համայնքներում մասնակցային բյուջետավորման գործընթացի շրջանակներում ձևավորվող ծրագրերի իրականացումը հավանական քաղաքական ռիսկերից զսպելու նպատակով առաջարկում ենք Նախագծում դիտարկել համապատասխան մեխանիզմներ ամրագրելու հնարավորությունը:   
Մասնավորապես, ընտրությունների արդյունքում  կարող են լինել դեպքեր, երբ մասնակցային բյուջետավորման գործընթաց մեկնարկելու պահին տվյալ համայնքի նոր ավագանին դեռ կազմավորված չլինի, հետևապես չի կարող կայացնել համապատասխան որոշում գործընթաց սկսելու վերաբերյալ: 
Բացի այդ անհրաժեշտ է հաշվի առնել նաև այն փաստը, որ ներկայում 2025թ. մասնակցային բյուջետավորման գործընթացին մասնակից Վանաձոր համայնքում ավագանու հերթական նիստեր չգումարվելու արդյունքում մասնակցային բյուջետավորմամբ ձևավորված թվով 3 ծրագրերի իրականցումն արդեն իսկ բավականին ռիսկային է դարձել, քանի որ ֆինանսավորման համար պահուստային ֆոնդից միջոցների օգտագործման համար անհրաժեշտ է համայնքի ավագանու համապատասխան որոշում:  
Ինչ վերաբերում է ՀՀ 2025 թվականի բյուջետային գործընթացի շրջանակում մասնակցային բյուջետավորման պիլոտավորման նպատակով շահառու համայնքների ընտրության առաջարկին, ապա նպատակահարմար է գործընթացի փորձարկումն իրականացնել այն համայնքներում, որոնք գործընթացն իրականացնելու համար բավարար փորձառություն ունեն, տվյալ համայնքի գործընթացի պատասխանատու ներկայացուցիչները մասնակցել են կազմակերպվող հանդիպումներին, քննարկումներին, աշխատաժողովներին, ՀՀ կառավարության 02.11.2023թ. N1890-Ն որոշմանը կից հավելվածի 6-րդ կետում նախանշված կարգավորման համաձայն կամավորության սկզբունքով 2026թ. մասնակցային բյուջետավորման գործընթացին մասնակցելու իրենց պատրաստակամությունն են հայտնել և ապահովված են համայնքային կառավարման տեղեկատվական համակարգերի հետ բնակչության և իրավաբանական անձանց պետական ռեգիստրի, ինչպես նաև հեռախոսահամարներին կարճ հաղորդագրությունների (SMS) առաքման համակարգերի ինտեգրվածությամբ։ 
Կից ներկայացվում է նաև ՀՀ 2026 թվականի բյուջետային գործընթացի շրջանակում առաջարկվող շահառու համայնքների ցանկը և վերջիններիս գծով սուբվենցիայի հաշվարկված սահմանաչափերը:

Մասնակցային բյուջետավորման գործընթացի շրջանակներում ձևավորվող ծրագրերի իրականացումը հավանական քաղաքական ռիսկերից զսպելու մեխազիմների դիտարկումը հնարավոր ենք համարում՝ տեղական ինքնակառավարման ոլորտում ՀՀ կառավարության լիազոր մարմինի՝ Տարածքային կառավարման և ենթակառուցվածքների նախարարությունն կողմից համապատասխան կարգավորումներ մշակելու և հստակ ձևակերպելու պարագայում:

	4. ՀՀ  արդարադատության նախարարություն
	19.12.2025 թ. 
/27.1/57040-2025

	Ի պատասխան Ձեր՝ 2025 թվականի դեկտեմբերի 1-ի թիվ 01/8-2/27145-2025 գրության՝ կից ներկայացվում է «Հայաստանի Հանրապետության կառավարության 2023 թվականի նոյեմբերի 2-ի N 1890-Ն որոշման մեջ լրացում և փոփոխություն կատարելու մասին» Հայաստանի Հանրապետության կառավարության որոշման նախագծի վերաբերյալ Հայաստանի Հանրապետության արդարադատության նախարարության պետական փորձագիտական եզրակացությունը:
ՊԵՏԱԿԱՆ ՓՈՐՁԱԳԻՏԱԿԱՆ ԵԶՐԱԿԱՑՈՒԹՅՈՒՆ
«Հայաստանի Հանրապետության կառավարության 2023 թվականի նոյեմբերի 2-ի N 1890-Ն որոշման մեջ լրացում և փոփոխություն կատարելու մասին» Հայաստանի Հանրապետության կառավարության որոշման  նախագծի վերաբերյալ
 «Հայաստանի Հանրապետության կառավարության 2023 թվականի նոյեմբերի 2-ի N 1890-Ն որոշման մեջ լրացում և փոփոխություն կատարելու մասին» Հայաստանի Հանրապետության կառավարության որոշման նախագծի հավելվածի 42-րդ կետի 2-րդ ենթակետի համաձայն՝ սույն կարգի 41-րդ կետով նախատեսված դեպքում՝ սուբվենցիայի տրամադրման պայմանագրում կատարվում են համապատասխան փոփոխություններ և լրացումներ, որոնցով սահմանվում է, որ տրամադրվող միջոցները համայնքի ղեկավարի անմիջական պատասխանատվությամբ ուղղվում են բացառապես տվյալ սուբվենցիոն ծրագրի իրականացմանը։
Այս առումով  պարզ չէ, թե ինչ է նկատի առնվում համայնքի ղեկավարի անմիջական պատասխանատվությամբ ձևակերպմամբ՝ հաշվի առնելով, որ Տեղական ինքնակառավարման մասին օրենքով սուբվենցիոն ծրագրերի իրականացման համար համայնքի ղեկավարի համար որևէ պատասխանատվություն սահմանված չէ։ 

